
ĠIET ELETTA IL-PRESIDENTA L-ĠDIDA TAL-FOKOLARI

MARIA VOCE, FOST L-EQREB KOLLABORATURI TA’ CHIARA 

LUBICH, B’ESPERJENZA FIL-KAMP EKUMENIKU U RELIĠJUŻ 

Il-kopresident il-ġdid huwa Giancarlo Faletti, koresponsabli tal-Moviment ġewwa Ruma
Maria Voce, waħda mill-eqreb kollaboraturi ta’ Chiara Lubich, hija l-Presidenta l-ġdida tal-Moviment tal-Fokolari. Ġiet eletta it-Tnejn filgħodu ġewwa Castelgandolfo mill-Assembleja ġenerali tal-Moviment b’mod unanimu. Il-kopresident il-ġdid huwa Giancarlo Faletti, li kien il-koresponsabli tal-Moviment ġewwa Ruma.
Wara t-telfa ta’ Chiara Lubich fl-14 ta’ Marzu, l-elezzjoni ta’ Maria Voce u Giancarlo Faletti ġabet magħha mument ġdid fl-istorja tal-Moviment, għaliex qed isseħ it-tranżizzjoni minn Chiara u l-ewwel fokolarini li bdew il-Moviment u li s’issa kienu qed imexxu l-Moviment. Fl-ewwel kliem tagħha il-presidenta l-ġdida irringrazzjathom tal-fiducja li biha huma mexxew din it-tranżizzjoni. Qalet li hi “ċerta li huma se jkunu l-ewwel kollaboraturi” tagħha. 

Il-ħidma tal-presidenta l-ġdida se tkun differenti minn dik li wettqet Chiara għal aktar minn 60 sena. Hi stess kienet tkellmet fuq dan bosta drabi u kienet tgħid “mhux se tkun persuna waħda li se tieħu posta” iżda ‘ġisem wieħed’ ta’ nies: il-Kunsill ġenerali, flimkien mal-Presidenta f’komunjoni mal-kopresident, biex dan jiggarantixxi l-karisma ta’ l-unita’. 

Twieldet f’Ajello, Kalabrija (fl-Italja) fis-16 ta’ Lulju 1937. Iltaqgħet mal-Moviment fl-1959 u ilha tgħix fil-komunita’ tal-fokolari għal dawn l-aħħar 44 sena. Studjat it-teologija u d-dritt kanonku, u dawn l-aħħar snin kienet impejata fl-aġġornament ta’ l-Istatuti ġenerali tal-Moviment. Hija wkoll membru ta’ l-Iskola Abba’, ċentru ta’ studju interdixxiplinarju tal-fokolari.  Għandha wkoll esperjenza diretta fl-oqsma ekumeniċi u interreliġjuzi. Għexet fit-Turkija għal għaxar snin, bejn 1978 u l-1988, fejn kellha kuntatt mill-qrib mal-Patrijarka Ortodoss ta’ Kostantinopoli, il-Patrijarka Bartolomew I, u ma’ mexxejja ta’ Knejjes nsara u mal-musulmani. 

Giancarlo Faletti twieled ġewwa Asti (Piemonte) fl-14 ta’ Settembru 1940, ġo familja oriġinarjament ta’ bdiewa, missieru kien impjegat ġo fabbrika u ommu mara tad-dar, b’ sensibilita’ soċjali kbira. Għalkemm kien jgħix ġo ambjent il-bogħod mill-Knisja, malajr kibret ġo fih id-deċiżjoni li jimpenja ruħu kemm fid-dinja taż-żgħażagħ u kemm fil-volontarjat nisrani, ma’ min kien qed ibati jew kien fqir. Meta kellu 19-il sena baqa’ affaxxinat mill-ideal ta’ fraternita’ u ta’ unita’ tal-Fokolari u fl-eta ta’ 25 sena ddecidieda li jingħata kollu kemm hu fil-fokolar. Wara li spiċċa l-istudju tiegħu fl-ekonomija, beda jaħdem fl-amministrazzjoni ta’ bank. Kien ir-responsabli tal-Moviment ġewwa Genova, Lazio u dan l-aħħar f’Ruma. Ġie ordnat saċerdot fil-bidu ta’ l-inkariku tiegħu ġewwa Ruma. 

L-ewwel votazzjonijiet tal-Assembleja ġenerali – magħmula minn 496 delegati bid-dritt tal-vot mill-ħames kontineti – li saru s-Sibt li għadda, inħasset il-ħtiega ta’ mument ta’ riflessjoni u ta’ aktar komunjoni. It-Tnejn filgħodu, waqt l-ewwel votazzjoni, ġiet eletta l-presidenta b’mod unanimu u l-kopresident b’aktar minn tlett terzi tal-voti, hekk kif hemm miktub fl-istatuti. Fil-ġranet li jmiss se jiġu eletti il-kusillieri.     

